
A mis padres,

	José y Ángeles.

	 

	 

	
A mis hijas,

	Icía Iglesias y

	Laura López.

	 

	Al amor de mi vida, gracias a ella este libro cobra vida, y no hubiese sido posible si un dos de septiembre ella no hubiese cambiado mi vida. Te quiero Marita.

	 

	 

	
Prólogo

	Estou no outeiro e vexo a ría.

	Na tona do mar abalan os veleiros.

	“Somos somnámbulos, lúas viaxeiras”

	Iso me din as velas brancas.

	O ceo a medio facer. 

	Tomas Tranströmer, Nobel de Literatura 2011.

	Cando apenas tiña iniciado a adolescencia, chegou a morte apresurada para levarlle o pai que era, ademais, o seu amigo grande. Quédalle, en tráxico e inclemente troco, un inmenso baleiro que o asolaga e do que tardará tempo en rexurdir. Recentemente, volve a morte axexalo. Agora serodia, vénlle pola nai, deixándoo sumido nunha densa melancolía.  

	En homenaxe a eles, pai e nai, Angel Iglesias Cheda inicia este fondo e fermoso poemario no cal, verso a verso, vai construíndo un espazo íntimo de loita e de amor, afirmando a súa propia identidade e, sobrepoñéndose ás amargas derrotas outrora sufridas,  proxectase cara valores éticos universais. 

	Un espazo en continua expansión, erixido sobre os alicerces contrapostos do soño e do realismo. Difícil e dinámico equilibrio que nos convida a compartir nunha lectura que será, inescusablemente, intensa. A súa irrefreable capacidade para imaxinar combínase por toda a parte coa clara consciencia de que ocupa un lugar arbitrario no mundo, como adoita acontecer coa xente nacida nas entrañas do pobo –malia algúns pensen de si propios que son o centro do universo-.

	É nesa atmosfera aberta aos tempos, chea de circunstancias que nos envolven e condicionan, onde deixa pairar libremente os seus anhelos que abalan docemente como aquelas velas brancas, ao sons das brisas do mar. Entón agroma o amor como unha travesía oceánica que suca a vida, á procura dun rumbo na rosa dos ventos. Un rumbo calmo e agarimoso que lle permita continuar navegando, porque entende que non é chegar a porto, senón navegar, o seu destino. Porque comprende que para entrarmos no paraíso é preciso soñar. 

	Unha travesía inzada de intres aleutos, uns, e outros de desacougo que, respectivamente, enchoupan os poemas de ledicia e reconforto ou canseira e soidade. Un destino no que irá bater contra os cantís da inxustiza, facendo unha incursión na poesía social, lanzando un berro contra a xenofobia, o fanatismo relixioso e a guerra. Gritos contra o dramático desequilibrio na repartición dos recursos, que mentres eleva uns a máis obscena opulencia, empurra outros á marxinación.

	Non falta unha chamada á rebelión contra a debilidade humana, establecendo aquí unha singular conexión co mítico personaxe de Fausto -sublimado na literatura de Goethe-, nese acto de pactar con o diaño a cambio dunha ficticia felicidade, ao final efémera e evanescente. Camiñar sen contar os pasos para descubrir que o Ceo, como metáfora, non está tan lonxe como se nos aparenta, senón que está mesmo tras o que a cotío acariñamos, a carón de quen nos acariña. O que pasa, como dicía Tranströmer, é que está aínda a medio facer. A nós cómprenos culminalo.

	Descubre Angel, no propio exercicio de escribir, a maneira de reencontrarse consigo mesmo, de ser lúa viaxeira por esa enxurrada de emocións que o arrebata, e de non esquecer para rematar ao fin, este libro, con un fermoso poema de saudades pola súa filla.

	Antom Labranha

